
Nafarroan administrazio elektronikoa ezartzeko Foru Legeari buruzko argitalpena aurkeztu dute 

2008ko urriaren 22a, asteazkena.  Nafarroako Gobernuak, Administrazio Publikorako Nafar Institutuaren (APNI) bitartez, “Administrazio elektronikoa Nafarroako Foru Erkidegoko Administrazioan. Apirilaren 4ko 11/2007 Foru Legeari buruzko iruzkinak” izeneko argitalpena argitaratu du. Argitalpenaren helburua irakurleari, modu erraz eta zehatzean, Nafarroan administrazio elektronikoa ezartzeko Foru Legearen berri ematea eta hura azaltzea da. 

Liburua Nafarroako Gobernuko Pro Libertate sailekoa da eta gaur aurkeztu dute Javier Caballero Martínezek, Lehen Presidenteorde eta Lehendakaritza, Justizia eta Barne Departamentuko kontseilariak, eta Juan Cruz Alli Arangurenek eta Francisco Javier Enériz Olaecheak, lanaren zuzendariek.

Alli eta Enérizekin batera, egitasmoan parte hartu dute, egile lanetan, beste bost unibertsitateko irakaslek eta funtzionariok: José Francisco Alenza García, Juan Luis Beltrán Aguirre, José Antonio Razquin Lizarraga, Tomás Rodríguez Garraza eta Francisco Javier Sanz Larruga. 

Legeari buruzko iruzkinak ez dira arauz arau egin, ikuspegi zabalagotik baizik; hala bada, liburuak bederatzi kapitulu ditu. Lehenengoak, administrazio elektronikorako erreferentzia den gizarte eta lege eremua zein den adierazten du. Bigarrenak, legearen oinarria eta jatorria adierazten ditu, baita haren helburua eta beste gogoeta orokor batzuk ere.  

Hirugarren kapituluak, arauak herritarrei eskaintzen dizkien eskubide eta betebeharrak aztertzen ditu, Administrazioarekin elektronikaren bidezko harremanak izan ditzaten. Laugarren eta bosgarren kapituluek prozedura administratibo elektronikoa aztertzen dute, ohiko xedapenetan nahiz aldeek eskatutakoak edo ofiziokoak direnean.   

Seigarren kapituluak sinadura elektronikoari buruz hitz egiten du. Besteak beste, haren tipologia, helburua eta funtzionaltasuna aipatzen ditu. Zazpigarrenak, Legeak taldeko organoentzat dituen berezitasunak aztertzen ditu; eta zortzigarrenak, administrazio jardueraren publizitatearen eta herritarren parte-hartzearen gaiei heltzen die.  

Azkenik, bederatzigarren kapituluak, “Prozedura elektronikoen ezartzea” izenekoak,  Europar Batasunean, Espainian eta Foru Administrazioan dagoen administrazio elektronikoaren ezartze maila adierazten du.  

Legearen xedeak 

2007ko apirilean, Exekutiboak proposatuta, Nafarroako Parlamentuak Nafarroan Administrazio elektronikoa ezartzeko Foru Legea onartu zuen. Arau horrek Nafarroako Administrazio Publikoko zerbitzuak gaurkotzea bideratzen eta errazten du, informazioaren eta komunikazioaren teknologia berriek eskaintzen dituzten abantailei etekina atereaz.   

Legearen azken xedea honako hau da: hura garatu eta ezartzeari esker, herritarrek beren eskubideak erabili eta zereginak bete ahal izatea, eta azken finean, Administrazioarekin eta bertako langileekin duten harremana errazagoa eta azkarragoa izatea, gaur egun dituzten berme guztiekin. Era berean, Administrazioak erabiltzen duen informazio gehiena herritarren eskura jarri nahi du, gardenagoa eta parte-hartzailea izan dadin.  

Gainera, lege aitzindaria da, onartu zen unean Espainian ez baitzen halako ezaugarriak zituen araurik. Ondoren, Estatuko Administrazio Orokorrak eta Andaluziako Autonomia Erkidegoak eduki bertsuko legeak onartu zituzten.  

Pro Libertate Saila

Nafarroako Gobernua 2003an hasi zen Pro Libertate saila argitaratzen eta “Administrazio elektronikoa Nafarroako Foru Erkidegoko Administrazioan. Apirilaren 4ko 11/2007 Foru Legeari buruzko iruzkinak” liburua sail horretako hamazazpigarrena da.  

Sail horrek helburu bikoitza du. Alde batetik, herritarren eta funtzionarioen artean Nafarroako foru erregimenari buruzko ezagutzak zabaltzea, baita Estatuko jarduerari edo Europar Batasunari dagozkion ezagutza orokorragoak ere; beste alde batetik, demokrazia balioak babestea eta sustatzea.  

